
Kirish  

Dissertatsiya mavzusining dolzarbligi va zarurati. Jahonda transformatsiya 

jarayoni banklarning raqobatbardoshligini oshirish, ularning faoliyatini 

globallashtirish va mijozlarga yuqori sifatli xizmatlar taklif qilishda muhim 

ahamiyatga ega. Moliya bozorining globallashuvi, raqamli texnologiyalarning 

rivojlanishi va mijozlar talablarining oʻzgarishi banklar uchun yangi imkoniyatlar 

yaratmoqda. Juniper Research maʼlumotlariga koʻra, “2026-yilga kelib, dunyo 

aholisining 53 % raqamli bank xizmatlaridan foydalanish imkoniyatiga ega 

boʻladi; bu 2021-yilda 2,5 milliard foydalanuvchidan boshlangan holda, 4,2 

milliarddan ortiq raqamli bank foydalanuvchilariga yetadi. Unda pandemiya 

davrida banklarning samarali ishlashi uchun raqamli transformatsiyalash 

jarayonlarining rivojlanishi raqamli bankning samaradorligini asoslaydi va 

foydalanuvchilar oʻsishini ragʻbatlantiradi” 1 . Shuningdek, banklarni 

transformatsiyalashda bankning tashkiliy tuzilmasini qayta shakllantirish, 

xizmatlari koʻlamini kengaytirish maqsadida yangi xizmat turlarini joriy etish 

hamda aholi uchun qulay xizmat turlarini taqdim etish, banklarni 

transformatsiyalash uslubiyotini takomillashtirish dolzarb masalalardan 

hisoblanadi. 

Bugungi kunda jahon amaliyotida bank infratuzilmasini raqamli va 

innovatsion texnologiyalar yordamida rivojlantirish, bank xizmatlari 

ommabopligini oshirish borasida kompleks ilmiy tadqiqotlar olib borilmoqda. 

Tadqiqotlar banklarni transformatsiyalash jarayonida yangi xizmat turlarini joriy 

etishning nazariy-huquqiy asoslarini takomillashtirish, bank tizimini isloh qilish 

doirasida davlat ishtirokidagi banklarni transformatsiya qilish, banklarning 

zamonaviy korporativ boshqaruv tizimini joriy etishga qaratilgan ishlar bilan 

bogʻliq qonunchilik hujjatlarini takomillashtirish, banklarning kapitallashuv 

darajasi va resurs bazasini oshirish, banklar uchun belgilangan prudensial 

 
1 Juniper Research “Digital Banking: Banking-as-a-Segvice, Market Transformation & Forecasts 2021–2026”. 


